Диққат, диққат ва яна диққат!!!

Бахтиёр Шоҳназаров фақат “Даракчи” учун 

Туркиядан хабар қилади.

ИБРОҲИМ ТОТЛИСАС БИР ЎЛИМДАН ҚОЛДИ

Машҳур турк қўшиқчиси Иброҳим Тотлисасни худо асради. 


Туркияда қисқача қилиб “Ибо” деб аталадиган таниқли санъаткор ҳар ҳафтанинг якшанба куни кечқурун “STAR-TV” хусусий телеканалида “Ибо-шоу” номли кўрсатувни олиб боради. Туркиядаги жуда кўп кўрсатувлар қаторида Иброҳим Тотлисаснинг икки соатлик дастури ҳам эфирга бевосита, жонли тарзда узатилади. Телеканал билан тузилган шартномага биноан, Ибо қаерда бўлмасин, якшанба кунги кўрсатувга етиб келиши шарт. Зеро, Тотлисас ҳар бир дастур учун мингларча доллар гонорар олади. 

17 июль кунига белгиланган “Ибо-шоу” дастурини Туркиянинг машҳур курорт шаҳри Бодрумдан эфирга узатиш режалаштирилганди. Шу куни кечга яқин Иброҳим Тотлисас ўзининг шахсий самолётида Бодрум аэропортига қўнди. Кўрсатув эфирга узатиладиган концерт залига шошаётган санъаткор ўзи рулда ўтирган автомобилни юқори тезликда бошқариши автоҳалокатга олиб келди. Ибо йўлда кетаётиб, қарши тарафдан келаётган автомобил билан тўқнашиб кетди. Боши автомобил ойнасига зарб билан теккан Тотлисаснинг пешонаси ёрилди. Зудлик билан касалхонага олиб келинган Ибонинг пешонасининг учта жойи тикилиб, пластир ёпиштириб қўйилди. 

Табиийки, энди кўрсатув нима бўлади, деган савол туғилди. Мабодо, дастур бекор қилингудек бўлса, телеканал ўн мингларча долларлик рекламадан маҳрум бўларди. Бунга кўрсатувни тайёрлаш учун Истанбулдан келган ўнлаб ходимлар ва техникани ҳам қўшсангиз, зарар миқдори анча бўлиши ўз-ўзидан аён бўлиб турибди. 


Мана шундай ҳолатда ҳамма нарса Ибога боғлиқ бўлиб қолди: санъаткор икки соатлик кўрсатувни маромида олиб бориш учун ўзида куч топа оладими? 

Ҳа, бекорга уни Иброҳим Тотлисас дейишмаган! Ўзини яхши ҳис қилмаётган бўлишига қарамай, у жонли эфирда, залга йиғилган юзларча ва экран қаршисидаги миллионларча томошабин олдида дастурни олиб боришга қарор қилди. Ҳар галгидек, кеч соат 21.50 да “STAR-TV”да “Ибо-шоу” жонли тарзда эфирга чиқди. Иброҳим Тотлисаснинг пешонасига ёпиштирилган пластирнинг иккита жойида қон сизиб чиқиб қолгани аниқ кўриниб турарди. Шу ҳолатда қўшиқчи бир нечта ашула ҳам айтиб берди. 


Санъаткор автоҳалокатга учрагани ҳақида кўрсатув давомида титрлар ёрдамида телетомошабинларга бот-бот эслатиб турилди. 

Эртасига мамлакатдаги кўпгина газеталар бу ҳақда ўқувчиларига хабар берди. 
Бахтиёр Шоҳназаров,

Туркиядан “Даракчи” учун махсус тайёрланди.
